
Põlvan om perimüsaasta 

Jaani talo 45pääline lambakari Räpol nakkas teno peremehe 
saadulõ nuurtalonigu toetusõlõ kasuma.

PILT ERÄKOGOST

PEEDOSAARÕ KAISA

PRIA om är otsustanu, 
määndse noorõ talonigu 
saava timahava põlluma-
jandusõga päälenakka-
misõ tukõ. Mikandi nuuri 
talopidäjide jaos om sää-
ne tugi suurõs abis.

Tukõ sai küssü nikani ku 
625 864 kruuni. Küsüjit olï üle 
Eesti 222, rahha jakku 44-le. 
Näist 12 om Põlva, Võro vai 
Valga maakunnast.

«Olõ innembi kats aastat 
pruuvnu noorõ talonigu toetust 
saia, timahava sai vast teno 
toolõ, et võtsõ üle esä talo,» 
kõnõlõs Räime Meelis (37), 
Võro valla Räpo külä Jaani 
talo nuurperemiis.

Timä sai PRIA käest 300 800 
kruuni mahhelambapidämise 
edesiviimises.

Räime Meelis kõnõlõs, et 
sääne tugi avitas iks väega: 
saa iks suurõmbalt investiiri 
ja tulõvigu pääle märki. Uma 
lamba müü tä parhilla Märja-
maalõ. «Villa ja naha sai kah 
maaha müvvä: ku otsit, lövvät 
iks ostja kah,» seletäs tä.

«Mahhe tuuperäst, et inäm-
büs Eesti lambakasvatusõst 
omgi mahhe jo,» kõnõlõs 
Meelis. «Lammas olõ-i nõudja 
elläi, kinkal olõs vaia jõusüütä 
vai midägi. Vilä ja kõik muu 
kasvada lambilõ esi.»

Räime Meelisse põhitüüko-
tus om hoobis politsein, tä om 
Võro arestimaja juhtkonstaab-

Noorõ talonigu toetus and kimmüst

li. Mahhelambit pidä tä pääle 
tüüd. Parhilla om põhikaëan 
45 pääd.

Kanepi valla Näräpää külä 
Sikahansi talo nuurperemiis 
Sae Sigmar (26) sai 604 400 
kruuni vilä- ja rapsikasvata-
misõ edesiviimises. «Seo toe-
tus avitas iks alostamisõ man 
palïo,» om täl hää miil.

Sigmari ettevõtõ OÜ Han-
si plaan osta kõrrõkuurja, 
kuivusõ, vilätuulaja, väetüst, 
kütet. «Eks tehniga om kõgõ 
kallimb,» seletäs Sigmar. 
«Märgotimi, et vast ostami 
pruugidu massina, a vast iks 
pidänü vahtsõ ostma. Sis piät 
muidogi umast karmanist kah 
mano masma.»

Sigmar naaú talopidämisega 

jahmõrdama paari aasta iist, 
päält kuuli. 

Timä vanõmba naksi tallo 
pidämä kõrraga päält tuud, 
ku Eesti jäl vabas sai, 1990. 
aastidõ alostusõn. 

Talo kasvatas villä ja rapsi, 
tsipakõsõ ka mõroritka (mädä-
rõigas), miä lätt suurõmbalt 
jaolt Põltsamaalõ purkipand-
misõs.

Noorõ talopidäjä tukõ saiva 
ka sõsara Trahvi Kertu (22) 
ja Sirje (26) Karulast. Näide 
Küüniniidu talolõ anti 625 000 
kruuni vahtsõ traktori, eläjide 
söödämaja ja asõmõmattõ 
ostmisõs.

Tütrikkõ esä Trahvi Sulev 
(49) ütles, et muido omma neo 
aúa näide talo jaos iks palïo 
kalli osta. 

Kimmäle avitas seo tugi 
timä tütril talopidämisega 
vahtsõ huuga tegelemä naa-
da. Parhilla om tütrigõl põ-
hitüü Tarton, talon mässäse 
nä nädälivahetusõl. Nädäli 
seen hoitva eläjil silmä pääl 
vanõmba.

OÜ Küüniniidu pidä päält 
300 eläjä. Piimäkarja om 70 
pääd, tõsõ omma lihaeläjä. 
Piim lätt Rannu meierile, liha-
eläjä Rakviirde. 

Et piimäliitri hind om väega 
otav, sis märgotas pere, et 
piimäkaëa piät iks vast perä-
kõrd är häötämä.

Nuurtalonigu tukõ saava 
küssü kooni 40aastadsõ maal 
toimõndaja ettevõtja, nii firma 
ku FIE. 

Toetus mastas vällä kõrraga, 
mitte päält eläjide vai tehni-
ga välläostmist. Talonigul 
om aigu kats aastakka rahha 
kuluta ja tuu kotsilõ PRIAlõ 
paprõ saata.

Adsoni-võistlus 
Sännän tagasi

Koolilatsõ võinu joba luulõ-
lugõmist haëotama naada: jüri-
päävä, 23. mahlakuu pääväl 
kell 13 tulõ 11. kõrda võrokee-
line luulõvõistlus Adsoni Arturi 
avvos.

Remondi peräst kolm aastak-
ka muial tettü Adsoni-võistlus 
om tagasi kirämehe kodokülän. 
Võistlus om Sännä mõisan. 
Üten lüvvä võiva kõik vana 
Võromaa koolilatsõ.

Egä lats saa lukõ üte pala: 
Adsoni vai mõnõ tõõsõ kirotaja 
võrokiilse luulõtusõ vai jutu 
(osa jutust). Hindaminõ käü kol-
mõ vannusõrühmä perrä: 1.–4., 
5.–9. ja 10.–12. klass. 

Egäst koolist oodõtas ekkä 
vannusõrühmä ütte esinejät vai 
kooni nelä liikmõga rühmä.
Koolin võinu inne võikilugõ-
misõ tetä ja tuu perrä kõgõ 
parõmba lõppvõistlusõl ülesast-
ja vällä valli.

Luulõlugõmisõ häädüst hin-
das þürii, midä om lubanu vitä 
Rõugõst peri Eesti draamatiatri 
näütlejä Mureli Hilje.

Võistlusõ kõrraldaja omma 
Võro instituut ja Sännä mõisa-
keskus.Lähkümbät teedüst Ad-
soni-võistlusõ kotsilõ saa tel 
782 8754, 5614 3780 vai allas.
tiia@gmail.com. Esinejä saava 
hinnäst kirja panda nikani ku 
19.04.

«Sännä trubaduurilõ» Ad-
sonilõ (1889–1977) pühendet 
võrokeelidse loomingu ette-
kandmisõ võistlusõ mõtõ om 
suurt luulõtajat miilde tulõta ja 
lukõ tõisigi kiränige võrokiilset 
loomingut. Edimäne võistlus olï 
jo 1999. aastagal Adsoni Arturi 
110. sünnüaastapäävä avvos.

Perimüsmuusika 
kontsõrt Rõugõn

23. urbõkuul (23.03) kell 
19 tulõ Rõugõ rahvamajan 
perimüsmuusika kontsõrt. 

Üten mängvä ja laulva Johan-
soni Jaak ja flaami toropillimiis, 
oppaja ja folgipitõ kõrraldaja 
Stefan Timmermans.

Lauluõdagu Õunapuu 
Lauriga Sännän 

Sännä kultuurimõisan naa-
tas lauluõdagit kõrraldama, 
edimäne om 9. urbõkuul kell 
19.  Saa laulda vannu laulõ 
üten ansambli Metsatöll rahva-
pillimehe  ja rahvalauligu 
Õunapuu Lauriga. Järgmäd-
se lauluõdagu tulõva 22.03, 
13.04, 27.04, 4.05 ja 18.05.

Keelepaja Põlva 
ütisgümnaasiumin 
Et seo aasta om Põlvan peri-
müsaasta, sis otsusç Põlva 
ütisgümnaasium tulõvat imä-
keelepäivä 12. urbõkuu pääväl 
esimuudu meelen pitä. 

«Hariligu aktusõ asõmõl 
tüütäse terve päävä «keelepa-
ja» 5.–12. klassi opilaisilõ,» 
kõnõï kooli eesti keele oppaja 
Pintsoni Merle. «Küllä tulõ-
va aúatundja, kiä kõnõlõsõ 
perimüsest, latsiga tandsitas 
ja lauldas võro keelen, tetäs 
viktoriine ja pandas kokko 
imäkeelepäävä aoleht.» 

Raamadunäütüs 
käü ümbretsõõri

Võro instituut panè minevä riidi 
Tarto Kiviliina gümnaasiumin 
üles näütüse tarto- ja võrokee-
litsist raamatist. 

Vällän om 44 raamatut üten 
seletüsega, mille üts vai tõnõ 
tähtsä om olnu. Osa raamatist 
omma nii ainulidsõ, et noid tulõ 
klaasi takan näüdädä, tõisi saa 
ka kaemisõs kätte võtta. Tuud 
näütüst saa lugõmisõ aasta pu-
hul ka muialõ telli.

Kats vana Võromaa 
kuuli pandas kinni 
Sügüsest olõ-i inämb olõman 
Räpinä valla Naha ja Laheda 
valla Vana-Koiola algkuuli. 

Naha koolin opp parhilla 
katõssa ja Vana-Koiola koolin 
kümme opilast. Sügüse es lännü 
kummagi kooli 1. klassi üttegi 
last, üteldi vallavalitsuisist.

UL

ALLASÕ TIIA

Minevä riidi, 5. urbõkuu 
pääväl kuulutõdi vällä Põl-
va liina perimüsaasta.

Põlva Mesimummi latsiaia 
folklooriandsambli Käokir-
jas olï üts noist, kiä lauli 
minevä riidi õdagu Põlva 
raamadukogon valla liina 
perimüskultuuriaasta. 

Põlva liinapää Tammõ 
Tarmo põhjenè timahavvast 
perimüskultuuriaastat ka 
tuuga, et lehekuun peetäs 
Indsikurmun tõnõ Uma Pido. 
«Loodami, et taa pidoga 
lüvväs Indsikurmun ossavõt-
jide ja päältkaejidõ rekord,» 
üteï liinapää. 

Maavalla kua vanõmb 
Kaasiku Ahto tekù valla ka 
Eesti luudusligõ pühäpaiku 
pildinäütüse, miä jääs kae-
misõs kuu lõpuni.

PEEDOSAARÕ KAISA PILT

PARHOMENKO EDUARDI PILT

Kunnakuurõ pääkunna haŕodi Uma Pido laulõ. Pühäpäävä, 7. 
urbõkuul opaś Uma Pido kunnakuurõ üldjuht Otsari Silja (kural) pere-, 
sõprus-, kogokunna jt kuurõ juhtõlõ, kuis Uma Pido laulõ laulda. Umma 
Pitto taht minnä 15 kunnakuuri. UL 

(Loe Uma Pido asjo kotsilõ edesi 3. lk päält!)

Jaani talo nuurperemehe 
Räime Meelise põhitüü om 
politsein.

Põlva Mesimummi latsiaia folklooriandsambli Käokirjas Põlva perimüsaastakka vallalõ laulman.

M Ä R G O T U S

Ehitä esi ahi ja tii puid kah!
Sõna sekkä
Põlva perimüsaastak tetti 
vallalõ pildinäütüsega Eesti 
luudusligõst pühäpaigust

Inämb julgust!

«Olümpiävõitja» Koha Rein: nakka vai selgelenägijäs! 

HARJU ÜLLE PILT

Koha Rein saa es olümpiä aigu üüse maada: tahtsõ kõrraga teedä, kas ennustusõ täppi lätsi.

SAARÕ EVAR,
keele- ja talomiis

Telmisenummõr 00917
Ilmus egä katõ nädäli takast tõsõpäävä
Toimõndusõ aadrõs: Tartu 48, 65609, Võro
E-post: umaleht@umaleht.ee; info@umaleht.ee

Päätoimõndaja:      Ülle Harju 78 222 21, 56 606 494 
        info@umaleht.ee
Keeletoimõndaja:        Laivi Org  laivi77@hot.ee
Latsinuka toimõndaja: Mariko Faster 56 213 177
        mariko.faster@gmail.com

Välläandja: Võro Selts VKKF
Trükjä:  AS Võru Täht 

Lehe välläandmist tugõva: 
Riiklinõ programm «Lõunaeesti kiil ja kultuur » ja

Uma Leht Internetin: www.umaleht.ee

Paprõlehe-kujolist Umma Lehte saa lukõ ka Internetist www.netiajakiri.ee päält!

Vancouverist tuu õs Eesti sport-
lasõ kodo üttegi kuldsõt olüm-
piämedälit. A üte ummamuu du 
«olümpiävõidu» üle või meil 
Võromaal külh hää miil olla: 
Sulbi miis, ehitüsettevõtja 
Koha Rein (63) võitsõ Kuma 
Vancouveri olümpiämängõ 
ennustusvõistlusõ. Ettearvajit 
olï üle Eesti päält 1000.

OÜ Tellinger juht Koha Rein 
om eloaig olnu kõva spordi  
sõbõr. Suurõmbidõ võistluisi 
võitjit pruuv tä är arvada joba 
kuus aastakka. Esi tä inämb 
palïo sporti ei tii. Mäng pe-
tanki ja püüd kalla. Koha 
Reinu suurõmba kõrdaminegi 
spordin: 1966. Eesti meistri 
väretipallin (Taïna vineeri- ja 
müüblivabrigu võist kund), 
Eesti veteraanõ meist ri petan-
gin, 9,6kilonõ haug Vagulast.

Kõnõlõ täpsembält, määndse 
arvamisvõistlusõ võitsõt?

Onu Uno ajakiri kõrraldas 
egä suurõmba spordivõistlusõ 
a igu  ennus tusvõis t lusõ . 
Võistlus om nii populaarnõ, 
et egä kõrd om iks olnu üle 
tuhandõ ettearvaja üle Eesti.

Seo olümpiämängõ ennus tus-
võistlusõ aigu pandsõ egäüts 
paika tabõli: kas tuu vai taa 
tulõ edimädses. Olï sääne 
lehe küle pikkunõ tapõl, sääl 
olï seen murdmaasuusataminõ, 
suusahüppe, ijähoki, viil mõni 
ala.

Punktõ sai edimädse katsa 
kotussõ iist. Ku võitja är arvsit, 
sait 10 punkti, ku su meelest 

võitja sai tõsõ kotussõ, sis 
katõssa, a ku tä jäi katsandas, 
sis üte punkti. Ku jäi ütsändäs, 
sis es saa üttegi punkti.

Viimädse võistlusõni olli ma 
edimädse viie ettearvaja seen. 
Viimäne võistlus olï tuu 50 
kilo miitret (miihi 50 km klas-
sikat – UL). Veerpalu sõitsõ ka 
sääl, a ma Veerpalut edimädses 
es panõ. Pandsõ võitjas Baueri, 
kes om kõikaig olnu maail-
man edimäne ja tõsõs pandsõ 
Teichmanni.

A Bauer es tulõki edimäidsi 
sisse ja tuu iist es saa ma üttegi 
punkti. A tuu iist Teichmann, 
kes olï vahepääl peris maaha 
jäänü, sõitsõ seo sõidu kõvastõ 
ja võitsõ. Teichmanni iist sai 
ma parra lõpupunkti. Väega 
häste lätú ka ijähokiga, kon 
Kanada võitsõ lisa-aol napilt 
Ameerikat. Kokkovõttõn tulïgi 
üllätüs, et edimäne kotus!

Mitu tunni sis teleka takan 
istsõt?

Ma olli iks olümpiä aigu 
kõik üü üllen. 

Väsünü olõ külh (jutuaja-
minõ olï nätäl tagasi – UL). 
Kõgõ hullõmb, et pere kah när-
viirse ja hoitsõ mullõ päkkä.

Ma olõ koskil kuus aastat 
ossa võtnu, kõik aig olõ keskel 
vai takanpuul olnu. Nii ette 
olõ-i kunagi jõudnu. A nüüt 
olõ nii kõva ettearvaja, et 
nakka vai ilmaennustajas vai 
sis selgelenägijäs! Kaemi, mis 
saa! (muhelõs).

Kuu ao peräst  nakkas 

vormeli võistlusõ ettearvami-
nõ,  sis  tulõva maailma-
meistrivõistlusõ jalgpallin 
ja Euroopa meistrivõistlusõ 
kergejõus tigun. Sääl tulõ kah 
üten lüvvä. 

Ku aasta kokkovõttõn tulõt 
võitjas, sis saat määndsegi 
suurõ karika kah hindäle! 
2000 kruuni sai seokõrd. Nii 
tuu asi käü.

Kuis sa nii tark olõt?
No mis tark! (vehk kässiga) 

Pääasi, et loet lehti ja tiiät, kes 
om kõvõmb, kes või võita. Ma 
iks loe ja tiiä, kes parõmb om. 
A vahel tuul parõmbal ei lää 
ka häste.

A toda sa es usu, et mi sport-
lasõ võinu olümpiäl võita?

Es usu jah, et pandva nii 

häste. Veerpalu sõitsõ muidoki 
häste ja ku tä olõs saanu eräle 
stardist sõita, sis tä olõs kim-
mähe medälimiis olnu. Tä om 
iks vindsõ miis! A grupisõit 
tälle ei passi. A Veerpalu kah ei 
jõvva inämb. Eesti medälimii-
hi mi silmä inämb ei näe!

A kae, kos vinläisil lätú 
halvastõ! Õnnõ kolm kuld-
medälit. Vinnemaa president 

kah üteï, et kõik spordijuhi 
kirotagõ avaldus, et vahtsõ 
tulõ asõmõlõ panda. Vinne-
maa kaoç Šveitsile ja tõisilõ 
väiksile riikele – väega andúak 
jah. Ilouisutamisõn es saa kah 
midägi. Ummõhtõ jo suur riik 
ja hulga rahvast!

Kas peris sporti kah tiit vai 
olõt õnnõ tugitoolisportlanõ?

Talvõl ma suurt sporti ei 
tii pääle kalaspordi, a suvõl 
mängi petanki. Tuu om hää ra-
hustaja mäng ja hää seltskund 
om kah. Tuu om sääne mäng, 
et võit mängi ka suidsuaho 
man, olõ-i hätä midägi!

Nii et iks sportlanõ?
Jah, õnnõ hüpädä ei jõvva, 

muido olõs hüpänü kah!

Kalapüüdmine om kah 
sport?

Tuu om hää sport jah, a näet: 
ilm! Mõtlõt, et tulõ talv, saat 
kalalõ minnä. A nüüt om järve 
pääl nii paks lumi, et ei jõvva 
kõndi! Olõs lummõ veidemb, 
olõs väega hää järve pääle 
kalalõ minnä. 

Koton olõ-i kah midägi tetä 
sändse lumõga – kavva sa 
kõnnit õnnõ tiid piten vai istut 
tarõn, kaet aknõst vällä! Ei saa 
jõõ mano egä midägi. 

Hää, et nuu olümpiämängu-
ki olli, sai noid kaia. Õnnõs 
lätt lumi är, sis saa naada kalal 
käümä.

Küsse HARJU ÜLLE

Võrukõisi pühäpaik

Määne om võrukõsõ jaos üts 
luuduslik pühäpaik? Arvada, 
et noid om olnu väega palïo ja 
väikeisi. 

Avitas ütest väikust aiaga pii-
retüst kotusõst, kon kuntsi tetä, 
ku hädä kätte tulla ähvärdäs. 

Mulgimaal üteldi säändsit üte 
talu pühäpaiku ahikotussõs. 

Järvi korgidõ viiri pääl om 
olnu laembalt tunnõtuisi pühä-
paiku, tuust andva tunnistust 
nime Ähijärv ja Kerkomäe 
järve vana nimi Ahijärv. 

Palïo matusaidu om säändside 
kotussidõ pääle tettü, vanõmba 
kerigu niisama.

Järvi hulga perrä võinu 
Rõugõ olla Võrumaa kõgõ 
pühämb kant. 

A seo ilma aigu tahtva inemi-
se esi ellä säändside järveviir-
side mäki pääl, kohe nä vanast 
uma kalmulisõ veivä. 

Mäe päält om muiduki illus 
alla kaia. Esieränis ku aigu 
om lõppõmalda, nikagu ilma 
lõpuni. Vanast säeti Võrumaa 
hajatalu iks rohkõmb mäki 
vaihõlõ, või olla tuuperäst, et 
pikne palama es löönü. 

Üts kõgõ põhilidsõmb elu-
huunidõ paigutus om olnu mäe 
lõunaõdagupoolidsõ kaldõ pääl. 
A näütüses kuulsa Sännä kooli-
maja kotus om trehvänü hoobis 
vastapiten: mäe põâahummo-
gupoolidsõ kaldõ pääle. Ega 
sõs koolimaja olõ-i määnegi 
kerik!

SAARÕ EVAR

Seo külm talv om pandnu palïo 
inemise fakti ette, et tarõ küt-
mise iist om tulnu iks armõdu 
palïo rahha vällä kävvü. Suurõ 
maja inemisel jääki-i muud per-
rä ku ikkõ ja massa. A ku palïo 
talumaja peremehe tarõlämmi 
masma lätt, olõnõs iks kõvastõ 
timä hindä tarkusõst. 

Mitmõ omma suurõ hurraaga 
kalli maja ostnu vai perämäd-
se moodu perrä ehitä lasknu. 
Omma külh märgotanu, ku 
palïo sääne otsus perän kuu vai 
aasta pääle masma tulõ. A kas 
iks ka vällä rehkendänü, et kõik 
tettü om iks kõgõ parõmba hin-
na ja kvaliteedi suhtõga?

Võtami näütüses pottsepä tüü. 
Harilikku muudu savikivvest 
suurõ ahu saa otsast lõpuni val-
mis 25 000 krooniga. Ku võtat 
ette Veski Arvo raamadu, võit 
ahu sisse nikerdä egäsugumaid-
si õhukanaliid. Ma kütä hindä 
puul näütüses kattõ ülemäst 
tarrõ lisas säändse ahu päält.

Ainukõnõ hädä om tollõn, et 
pottseppi siän om hulga kiidüs-
kit ja soss-seppi, kink tettü ahu 
tüküse lagunõma vai ei tüütä 
õigõlõ. Nii omgi inemisel hirm, 
et kunagi ei tiiä, mis sa saat. 
Tuuperäst otsustõdaski sakõst 
vabrikun tettü moodul-ahu 
kasus. Müügimehe mõistva jo 
perädü häste tuu kalli ahu üles 
kittä!

Sama suurusõga ja samma-
muudu ülemiidsi tarri küt-
vä moodul-ahu mass umbõs 
100 000 kruuni. Inemise läävä 
hindä meelest kimmä pääle 
vällä ja avida-i näile määnegi 
rehkendüse näütämine. 

A esiki ku savi-
kivvest ahu pidä 
õnnõ 20 aastat, tege 
tuu üte talvõ kottalõ 
kullu 1250 kruuni. 

Ku moodul ahu 
piässi esiki kats kõr-
da kav võmb, ütle -
mi 40 aastat (mi dä 
muiduki kiäki kont-
rolli saa-i), om tuu 
iks üte talvõ kot talõ 
2500 kruuni – poolõ 
rohkõmb.

Sama lugu om autidõga: 
inemise kaesõ õnnõ tuud, kas 
nä vahtsõt autut ostõn parhil-
ladsõ palga man liisingut massa 
jõudva. 

Tuud, ku palïo tulõ kilo miitre 
hind, ku osta vahtsõnõ autu ja 
sõita tuu kümne aastaga läbi 
(maahamüümise hinna mõttõn) 
vai ku sõita kõik aig 10–15 aas-
tat vannu autidõga, rehkendäse 
läbi õnnõ vähädse. Tuu, kiä 
rehkendäs, sõit inämbüisi vana 
autoga.

Ku inemine usk, et varsti 
saava otsa kõik nafta ja muu 
maavara, et eelektri lätt hirmsa 
kallis ja puid naatas müümä 
õnnõ võrkkottõga, sõs tä taht 
hindäle maia, miä om väega 
lämmind pidäväs kavandõt. 

Tä mass vahtsõ maja iist 
rahuligult miljoni rohkõmb, ku 
tuu muidu massassi. 

Tuu võrra tege sõs sääne 
«ökomaja» 50 aasta pääle reh-
kendedült 20 000 aastan lisa-
kullu. Pangaprotsõndi sinnä 
otsa, a tuud mi ei rehkendä.

Harilikku maia puiõga kütten 
kulus puid – noh palïo sõs kulus 

– ütlemi, et aastan 
20 rummi rohkõmb 
ku väega hää öko-
maja man. Tuu tege 
parhilladsõ kõgõ 
kallimba rummi-
hinnaga 10 000 
kruuni aastan: jäl-
leki poolõ veidemb 
ku ökomaja lisa-
kulu!

Kõgõ taa asõmõl, 
midä müügimehe 
sullõ päähä määrvä, 

om iks õigõmb osta jupikõnõ 
mõtsa, ku sul viil olõ-i, ja tetä 
säält hindä tarbõs puid. 

Sõs nakka-i kunagi tahtma 
üle mõistusõ paksõ sainu 
ja laki umalõ majalõ. Tuut 
kuuri mant õnnõ tsipakõsõ 
rohkõmb puid. Vai panõt 
katlõahu rohkõmb täüs.

Üts jago inemiisi istusõ 
parhilla kotun, uutva ma-
jandusõ äkilist nõsõmist ja 
tuud, kuna 11 euroga tunnin 
tüüle kutsma tuldas, lugõva 
söögipoodin veeringit, miä 
lainõ ja liisingide masmisõst 
üle jääs. 

Nuu, kedä majandusõ 
olukõrd ei morgõnda, laskva 
kõikaig ümbre: tegevä puid, 
loova puukuuri ja keldre 
manu tiid, lämmistäse ummi 
vannu autit, otsva puutõ piten 
saejuppõ ja siimnit suvidsõ 
aiamaa jaos. Jahmõrdamist 
om vast inämb, a olõ-i suuri 
lainõ-liisingit kaala pääl ja 
tuud hirmsat murõt, et miä 
saa, ku uutmalda tüüldä jäät 
ja noid inämb pangalõ tagasi 
massa ei jõvva.

Tsipakõnõ rehkendämist avitas kõvva kokko hoita
Istut koton, kaet lehest tüüpakmisõ kuulu tuisi. No olõ-i midä-
gi: saemiis olõ-i, traktorit juhti kah ei mõista. Palkmaia ehitä 
ammuki mitte. Kokas kah ei passi häste, tuus piät iks inne 
opnu olõma. No ja ommaki piaaigu kõik tüükotussõ, midä 
minevä nädäli meil tan vanal Võromaal pakuti.

Midä sis tetä? Vällämaalõ? Kuuli õkvalt ütest noorõst 
mehest, kiä arvaú, et Iirimaal iks viil väega kalkunit kitskma 
oodõtas. No es. Elli kuu aigu tutva kaala pääl, sis kästi minemä 
astu. Tiiäki-i, kas tä iks nii palïo rahha kokko sai, et kodo 
imä-esä mano linnugipiledi osta joudsõ?

Kõnõldas, et nakka ettevõtjas. Anna esi hindäle tüüd. No ei 
julgu säänest julgustükkü ette võtta: kohe perän häbü peräst 
silmä panda, ku su ettevõtõ põhja kõrvõs?

Inämb julgust, inemise! Minevä nädäli tekù üts nuur 
Urvastõ valla naistõrahvas Võrol vallalõ uma tsillokõsõ 
käsi tüüpoodikõsõ. Tiiä-i, kas nii palïo käsitüüostjit lövvüs, et 
tuuga är ellä saa, a mine sa tiiä. Olõnõs tuust, määnest käsitüüd 
müüt. Näütüses ku tahat hindäle rahvarõivit tetä laskõ, sis piät 
tegijät tikutulõga takan otsma ja järekõrran uutma.

Ku iks mõistat midägi häste tetä, sis ütskõik, miä tuu om, 
saat tuuga naada leibä tiinmä. Tulõ õnnõ vällä märki, kuis 
tuud tetä saanu. Kas om targõmb hindä ettevõtõ tetä (ette-
võtlusõga päälenakkaja saava mitmit toetuisi küssü) vai sis 
hinnäst esi tüüle pakku. Või-olla lättki mõnõn ettevõttõn vai 
asutusõn sinno vaia, ku mõistat hindä häädüst häste vällä 
pakku? Perrä uuri tasos tuud egäl juhul.

HARJU ÜLLE, päätoimõndaja

Võrolt nõsõs rallitähtVõromaa inemiisi 
mälehtüse savvusan-
nast: kuis sääl käüti, 
midä kõnõldi, midä pääle 
mõskmisõ viil tetti ja miä 
viil sannast meelen om.

Savvusann

midä kõnõldi, midä pääle 

Uma Leht kutsõ inemiisi üles 
saatma juttõ savvusannust. 
Meile saadõti hulga juttõ mit-
mõst vana Võromaa nukast. 
Panõmi naa jutu kõrdapite 
lehte. Tuujaos om seo vaht-
sõnõ rubriik «Savvusann». 
Ku mõnõl inemisel jäi uma 
sannajutt tähtaos saatmalda, 
olõ-i tuust kah hätä, saatkõ 
julgõhe takastperrä! Egä jutt 
om üts tsillokõnõ sammukõnõ 
tuu poolõ, et mi savvusann 
saanu UNESCO ilmaperändi 
nimekirja.

1. jutt. Haanimaa 
savvusannust

Suurõmba jao umast elost 
olõ käünü õks savvusannah. 
Tuud sanna küteti innembi-
de õks haoga, viimätsel aol 
puiõga. Keresekivi olli otsidu 
ja validu. Ku ütski «sinikivi» 
essü keresekivve sisse, sis tuu 
tsurksõ kõgõ sannahkäümise 
ar, sann olï mõro ja peräh olï 
päävalu.

Sanna uss tetti matal, muido 
lätt lõunõlämmi ussõ vahelt 
ar vällä. Õga savvusannu es 
püüdäki tetä ilosit. Päätähtsä 
olï, õt sai hikõ vällä aia, mõskõ 
ja ka lihha suidsuta.

Sannaviha tetti vana ja vaht-
sõ jaanipäävä vahel. Otsiti 
kost nurmõ vai kaëamaa vee-
rest lihhav kõiv, koh siimne-
tilku otsah es olõ, ja tuust õks 
aastajago vihapaarõ tetä sai.

Sannavii lämmistämises 
olï mõnõl perrel katlakõnõ, 
mis panti keresekivve sisse 
tsopakõistõ. Vai sis painutõdi 
raudtoro hobõsõravva muudu 
kõvõras ja kerese seest lätsi 
torootsa puust viipüttü. Vai sis 
viidi kuum vesi pangõga tarõ 
köögist. Hää, ku sann olï õks 
viikogo veereh vai lähküh.

Ku sannah vihtlõma naati, 
sis esä ja vanaesä nõudsõ, õt 
vihtlõminõ pidi käümä «takti 
perrä», õt nuu vihalaksu pidi 
käümä ütstõõsõ ala, a mitte 
kõrraga, ku katõkõistõ vihuti.

Kõgõ noorõmb olï õks tuu 
lõunõviskaja ja pidi lava pääl 
olõjidõ sõnna kullõma, õt 
ku palïo vett võisõ keresehe 
hiitä.

Vanast olï mõnikõrd kirpõ 
musta hammõ seeh, sis säläst-
võtmisõ aigu visati keresehe 
lõunõt ja saputõdi hamõt kuu-
ma auru seeh. Ku paar prõksu 
kuulda olï, sis olï teedä, õt paar 
kirpu otsa sai.

Mõskmisõs olï inämbüisi 
õks umakeedet siip. Peris 
vanast mõsti hiusit ja ihho 
tuhalipõga. Tuu tapsõ hiusih 
täie ja tingõ ka ar.

Innembide, ku maal käsitsi-
tüüd palïo olï, sis olï naid tõpi 
ja häti ka palïo. Sann olï tuu 
paik, koh püüti hinnäst tohtõr-
da. Kuumah sannalõunah 
tasoti, hõõruti ja vihuti haigit 
kotussit ja mõnikõrd sai palïo 
parõmb kah.

Mi kandih ütel vanamehel 
olï sälg väega haigõ ja rohto 
muud es tiiä ku kuum sann ja 
tärbendiiniga määri. Võtsõ sis 

tärbendiinipudõla üteh ja lätú 
tõõsõtarõ mano sanna. Sääl 
kuumah lõunah poisi sis hõõri 
timä haigõt sälgä ja vahel vali 
tärbendiini kah sälä pääle. A 
tärbendiin vaio sälälohko ja 
säält alla vähämbähe lohko. 
Ütekõrraga nakaú vanamiis 
aiatama ja kargõlõma. Tärben-
diin olï lännü sinnä, kohe tä es 
pidänü minemä. Ilmarahval 
sai tuust jandist hulga aigu 
takah kõnõlda.

Vanast, ku nätti, õt kohki 
taloh äripäävä sann küttü, sis 
üteldi, õt sääl õks lats sünnüs 
tuul pääväl. Lämmi sann olï 
kõgõ parõmb ja varisamb paik, 
koh tuud toimõndust tetä.

Ka korvikudajilõ olï kuum 
sann abis. Leotõdu pedäjäpirru 
lõmmu võeti viist vällä ja panti 
sanna kuuma sau sisse vin-
duma. Lämmält sai lõmmust 
palïo parõmbahe pirdõ kisku.

Väega tähtsä asi savvu-
sannah om tuu, õt saias lihha 
suidsuta. Soolat liha suidsutõ-
di õks keväjä, ku suurõ vii 
joosi. Talvõl süüdi õks luuga 
liha ar ja suidsutamisõs jäivä 
rohkõmb pekidse lihatükü. 
Suidsutamist alostõdi riide 
õdagu, sis saadi puulpäävä 
õdagu pääle lihasuidsutamist 
sannah ka ar kävvü.

Lihatükü panti sanna lae 
ala parsilõ vai kapluga lae ala 
rippa. Algusõh panti lihatükel 
kammar ülespoolõ ja küteti 
tassa, õt suulvesi lihast vällä 
tsilknu. Kütmises võeti kuivi 
ja ka tuurit lepähalgõ. Tuli 
säeti nii, õt savvu olõsi palïo, 
a kuuma jaoperäst.

Tõõsõl pääväl, hummogu, 
kääneti lihatükel tõõsõ poolõ, 
kammar allapoolõ, ja panti 
anomit põrmandu pääle ala, 
sääl kohe tuud väke vai rasva 
tsilkma nakaú. Pääle tuu tetti 
sääne tuli ala, mis liha ilostõ 
ar küdsä. Ku lihasuidsuta-
minõ läbi, sis mõsti rasvast 
sannapõrmandut tuha ja mõsu-
pulbriga ja kuuma viiga.

Pääle lihasuidsutamist olï 
sannah hää olla. Kõik sanna-
palgi aiva kuuma vällä ja hää 
lihalõhn. Säält sannast es taha 
ar vällägi tulla.

Meil lähküh üts kokkohoitja 
peremiis es kannahta tuud, õt 
lihust tsilgus rasva põrmandu 
pääle. Peremiis lasù sepäl 
tetä raudplekist panni ja panè 
lihatükü pannõga savvusanna 
lae ala suitsuma.

A panni lätsi sanna lae all nii 
kuumas, õt ku peremiis tõõsõl 
pääväl lihulõ tõisi puuli nakaú 
käändmä, sis timä hindä jutu 
perrä olõ õs alalõ jäänü muud 
ku kamara ja luu. Rasva sai 
tä muidogi kätte, olkõgi õt 
savvumaiguga.

Noid savvusannu olõ ma 
umah eloh nännü õigõ mitu, 
mis ar omma palanu, inäm-
büisi lihasuidsutamisõ aigu. 
Tuuperäst tetti savvusanna 
muist huunist kavvõmbahe, õt 
ku palama lätt, sis olõ-i kaâo 
nii suur.

PRESSI HELDUR 
Haanist Pressi küläst

Rallitaivalõ om nõsõ-
man vahtsõnõ täht: nuur 
Võromaa poiss Plangi 
Siim (17) jäi minev ä-
aasta kipõ sõiduga sil-
mä autoralli maailma-
meistrivõistluisil.

«Tõsõ võiva aastit sõita ja 
iks olõ-i midägi ette näüdä-
dä. A timä tulï ja võitsõ,» 
imehtäs rallihuvilinõ Pee-
dosaarõ Olvar Siimu kipõt 
edesiminekit.

Inglüsmaal olnu maailma-
meistrivõistlusõ tulõmui-
si pidä ka Siim esi hindä 
kõgõ suurõmbas saavutu-
sõs. «Päält edimäst päivä 
olli ma katõveoliidsi massi-
nidõ klassin edimäne, a 
tõsõl pääväl vidi massin 
alt ja pidi vaihõlõ jätmä. 
Kolmandal pääväl olli jälki 
hää ao,» seletäs Siim. Tä 
ütles tuu võistlusõ kotsilõ, 
et sääl võistli kuun kõik, nii 
noorõmba ku vanõmba. Esi 
klassi olli õnnõ massinidõ 
perrä.

Võro Kreutzwaldi güm-
naasiumi 11.d klassi poiss 
Siim naaú rallit sõitma nelä 
aastaga iist. Timä hindä 
jutu perrä peris juhusligult. 
«Väega noorõst pääst sai 
tsipakõnõ ijäraa pääl sõit-
mist proovitus, a sis esä 
paksõ vällä, et poiss, nakka 
taa aúaga tõsitsõmbalt tege-
lemä,» kõnõlõs Siim.

Nii lätúki tä Tabasalu 
«Noortesprindile» pruuvma 
ja sai 4. kotussõ. 

«Ku arvõsta, et mu vas-
tadsõ olli joba kats-kolm 
aastakka rallit sõitnu ja 
ma edimäst kõrda sändsel 
üritüsel, sis ütle, et väega 
häste lätú,» arvas Siim. 
Säält edesi om täl joba rida 

võitõ ette näüdädä.
2008. aastagal sai tä Lado-

ga rallil (Vinnemaa meistri-
võistlusõ) edimädse kotussõ 
A6 klassin, mineväaasta võit-
sõ Antsla ralli A7 klassin ja 
Lõuna-Eesti ralli A6 klassin. 
Niisama võitsõ tä mineväaas-
ta ka Leedu meistrivõistusõ 
Rally Utena.

Siimul om uma lühkü ralli-
mehepõlvõ joosul iks ka õnnõ-
tuisi juhtunu. Om puid maaha 
sõitnu ja massina üle katussõ 
kah käändnü. «Kõik om siski 
õnnõligult lännü, massina 
omma seoilmaaigu iks väega 
kimmä,» seletäs tä.

Siimu sõbranna Tarrendi 
Marian (18) ütles, et timä kah 
iks pelgäs tsipakõsõ Siimu 
peräst: «Ku Siim massinast 
vällä astus, om iks kimmämb 
tunnõ.»

Siimu esä, transpordiette-
võtja Plangi Urmas (41) ütles 
poja kotsilõ «kohusõtundlik ja 
võiduhimolinõ». Marian ütles 

mano, et Siim om ka ambitsi-
oonikas ja taht kõkkõ väega 
häste tetä. Nuu joonõ pasva 
rallisõitjalõ häste.

Et kõrraligult, kipõlt ja jul-
gõlt sõita, om vaia hääd mas-
sinat. Siimu tagaotsa all om 
parhilla Honda Civic Type-R: 
timahava ostõt peris vahtsõnõ 
massin. «Massina hinda nii 
väega es tahtnu üteldä,» om 
Siim seo kotussõ pääl tsipa-
kõnõ tasalik. Ku kaia Rally.
ee kodolehte, sis sääl müvväs 
sama margi massinit kõgõ 
odavambalt 11 500 euro ja 
vahtsit-kallimbit 100 000 euro 
ümbre.

Umma vahtsõt massinat käü 
Siim iks egä nätäl Järveren esä 
tüü man garaaþin kaeman, et 
nätä, kuis auto sais om.

Ku Siim rallit sõitma naaú, 
sis tugõsi poja tegemiisi esä. 
Et Siim om ralli-ilman nii 
kõvas tegijäs saanu, sis pe-
rämädse kats aastakka omma 
massinidõ ja võistluisil käü-

mise jaos rahha andnu joba 
sponsori.

«Nä iks uskva väega Sii-
mu,» ütles Plangi Urmas. 
«Seo aasta olõ-i viil ütski 
firma avitamisõst är ütlenü. 
Mu tüü om näid pallõlda ja 
iks vahtsit mano meelütä.» 
Timahava om plaan tugõjas 
kaubõlda Honda tehäs Jaa-
panin. Kirä vaihtus tuuga 
joba käü ja pia paistus, kas 
kaup saa kokko.

Siim unistas külh parhilla 
peris rallisõitja ammõtist, 
a om iks katõ jalaga maa 
pääl ja pidä hää haridusõ 
saamist tähtsämbäs. Taht 
minnä ülikuuli edesi opma, 
ala om viil vallalinõ. «Või-
olla midägi massinidõga 
köüdetüt vai sis arvudiaúan-
dust,» märgotas tä.

Esä Urmas arvas kah, et 
sport peris tüüs ei passi:
aoga tulõva iks noorõm-
ba, kipõmba ja osavamba 
pääle.

Tulõ tõnõ «Uma 
laulu» võistlus

9. urbõkuust (9.03) lätt val-
lalõ vahtsidõ võrokeelitside 
laulõ võistlus «Uma laul 2». 
Võistlusõlõ oodõtas umakee-
litsit ja umaloominguliidsi 
laulõ.

Millest laul(u) tetä, või lau-
lukirotaja esi valli. Esieränis 
suurõ huviga uutva kõrraldaja 
latsilaulõ.

Laulu võiva olla nii rahva-
ligu ku peris muudsa. Ka 
vanna (nt regilaulu) ja vahtsõt 
(seoilma-ao teema) või kokko 
klapita.

Laulutekst(i) (ku suuvi om, 
sis ka kirja pant viis) tulõ är 
saata kõgõ ildampa 25. mahla-
kuu pääväs (25.04) Võro 
seltsile (Tarto 48, 65609 Võro 
liin) vai smeeliste@gmail.
com.

Võistluskontsõrt tulõ 30. 
mahlakuu pääväl Pokumaal. 
Võistlõsõ laulu, mitte näide 
ettekandminõ. Hää olnu, ku 
laulukirotaja esi laulnu kah.

Laulõ hindas þürii. Hindaja 
omma tunnõdu muusigainemi-
se ja Eesti kirändüsmuusõumi 

aúatundja. 
Lisas valitas ka päältkaejidõ 

lemmik. Parõmba laulu saava 
avvohinna. 

Nuu pandva vällä Eesti 
kirändüsmuusõum, suurõtii-
muusõum, Savi turismitalo, 
Taevaskoja Salamaa, hotell 
Pesa, MTÜ Piusamaa, Poku-
maa ja Nopri meierei.

Kõik võistlõja saava prii-
piledi Umma Pitto. Mõnõ 
võistluslaulu valitas vällä ja 
lauldas Uma Pido pääväpro-
grammi aigu Põlvan.

Võistlusõlõ saadõdu laulu 
ja video võistluskontsõrdist 
saadõtas Eesti rahvaluulõ 
arhiivi.

Edimäne «Uma laulu» 
võistlus peeti 2008. aastagal 
inne edimäst Umma Pito. 
Võistli 26 laulu. 

Võiduluku, Ilvesse Aapo 
«Lodi tuu ja lodi vii», laulva 
segäkoori tõsõl Umal Pidol.

Lähkümbät teedüst tõsõ 
«Uma laulu» võistlusõ kotsilõ 
saa Meeliste Siimu käest tel 
5647 8568, smeeliste@gmail.
com vai www.umapido.ee 
päält.

Lauluproovi «Nai-
silõ nurmõst» ja 
«Miihile mõtsast»

Ka seo kuu omma Uma Pido 
lauluproovi noilõ miihile ja 
naisilõ, kiä egäpäävätselt laul-
man ei käü.

Naisi kokkosaamisõ omma 
15. 03 kell 19 Võrol Kandlõ 
kultuurimajan, 16.03 kell 18 
Põlva kultuurikeskusõn. 

Miihi kokkosaaminõ om 
28.03 kell 16 Vana-Koiola 
rahvamajan.

Uma Pido naisi- ja miihi-
kuurõ kuundpruuv (tuu tähen-
däs pruuv, kohe tulõva kõik 
naisikoori ja miihikoori) om 
pühäpäävä, 2. lehekuu pääväl 
(2.05) kell 13 Põlva kultuuri-
keskusõn.

Võro maakunna naisikoori 
tulõva eräle kokko 4. lehekuu 
pääväl kell 18 Võro Kreutz-
waldi gümnaasiumi aulan.

Võro nurmõnaisil om sõs 
võimalus valli katõ kokko-
saamiskotussõ vaihõl. Ku 
võimalik, soovitasõ kõrraldaja 
valli Põlva, selle et sääl saa 
miihi-naisikuurõ ütitsit laulõ 
üten miihiga haëota.

Teedüst saa Tammeoro Sai-
di (tel 509 7391), Ilvese Hel-
ga (tel 528 3549) vai Määri 
Andrese (tel 528 4859) käest 

ja Uma Pido kodolehe päält 
www.umapido.ee.

«Uma Pido koori 
Mooste folgipitto!

«Uma Pido» koori omma 
oodõdu jüripääväl (23.04) 
Moostehe. 

11. Eesti rahvamuusikatüüt-
lüisi pido «Moisekatsi elo-
helü» kõrraldaja kutsva Umalõ 
Pidolõ minejä naisi-, miihi- ja 
segäkoori Mooste mõisahe 
ütitselt laulma.

Joba neländät kõrda tetäs 
suur folgipido vallalõ ütidse 
laulmisõga Mooste järve vee-
ren. Et timahava om pia perrä 
tulõman Uma Pido, sis mõtõl-
digi seokõrd järve veeren Uma 
Pido laulõ laulda.

Koori, kiä tahtva Moos-
tehe laulma minnä, pidänü 
hinnäst inne kirja pandma 
folkfest@polvamaa.ee pääle: 
koori ja koorijuhi nimi, ku 
palïo lauljit tulõman om. Kirja 
saa panda nikani ku urbõkuu 
lõpuni (31.03).

Teedüst saa Podekrati 
Ülle käest tel 508 7825 vai 
folkfest@polvamaa.ee.

UL



P E R Ä M Ä N E  K Ü L G
Uma Leht, urbõkuu 9. päiv 20104

RUITLASÕ
OLAVI, 
päähämäärmise 
aśatundja

Ärke iks kõkkõ uskõ! 

Tossu Tilda pajatusõ

Vastussõq saatkõq
Tartu 48, Võro liin
65609 Uma Leht vai 
info@umaleht.ee.

Manoq kirotagõq uma 
nimi, vannus, aadrõś  ja 
telehvoninummõŕ.
Vastajidõ vaihõl loositas 
vällä võrokeelitsit latsi-
raamatit vai kasette ja 
Uma Lehe klepse.

Latsilõ

Müü
Müügis om 10 tonni kesvä ja 10 
tonni kaara. Tuu kodo 5 t kaupa. 
Tel 5621 3174.

Puugi tembotusõ

Joonist́  
SAARÕ HIPP (8)

Kaeq võrokeelitsit Jussi-multikit: www.lastekas.ee → Jussi multikad → multikaq võro keelen!

Hää Uma Lehe lugõja! Oodami 
viil mano vastussit küsümisele 

lehe miildümise kotsilõ (kae 
23.02 UL) kas info@umaleht.ee 
pääle vai Uma Leht, Tartu 48, 
65609 Võro liin. Kiä avvohinna 
saa, om kirän järgmidsen lehen.

Kuuluda
Kuulutusõ tel 78 22221, 
info@umaleht.ee

PLATSI LIISO TSEHKENDÜS

SÄINASTI ASTA

Seo tõtõstsündünü luu ju-
tusç mullõ mi perretutva 
Irma, kiä olï 1980. aastagal 
üten Põlva ra-
jooni majandin 
nuurkaëa talli-
taja. 

Tuul aol tüüç 
inämbüs maanaisi 
farmin vai nurmõ 
pääl. Farmitüüd arvati siski 
parõmbas ja tulusambas: 
katus iks pää kotsil, olkõ 
ilm määne taht. Salahus es 
olõ tuugi, et farmieläjide 
kõrvalt sai nõnaesist umilõ 
eläjilegi.

Nuurkaëalaudan olï keti 
otsan uma paarsada pulli 
ja näide iist kandsõ huult 
kats tublit maanaist: Juula 
ja Irma. 

Juula olï jo pikkä aigu 
laudan tüütänü, aastit olï 
täl uma säidsekümmend 
tuëa pääl, joudu täl inämb 
palïond es olõ. 

Irma olï vahtsõnõ, tragi 
nuur tsärre naanõ. Tuupe-
räst sis liiku timä söödäkä-
ro kipõmbalt ja pulli sai-
va tublimba söögipordsu. 
Varsti olï tuu ka näide iho 
päält nätä. A sis ilmu äkki 
lauta puuk, kiä naaú üüse 
tembotama.

Ku Irma üts hummok 
tüüle jõudsõ, es lövvä tä 
eläjide ülekaemisõl umma 
suurt tummõt lemmik-pulli 
Jürkat. Timä asõmõl olï 

keti otsan määnegi «karva-
kerä». Ka Jürka naabri es 
salli vahtsõt eläjät ja togõ tedä 
sarviga, iks nigu võõrast.

Pikä otsmisõ perrä löüdse 
Irma uma lemmigu üles külh, 
õnnõgi Juula poolõ päält.

«Kulõ Juula! Kuimuudu 
mino Jürka sino poolõ pääle 
ketti sai?» uursõ Irma tüü-
kaaslasõ käest. «Eläjä olli 
valla päsnü, a vai mina tiidse, 
kost kiäki peri om,» seleç Juu-
la vasta tahtmist. 

A säändsit segiminekit naaú 
tihtsäle ette tulõma. Irma 
kõgõ priskembä pulli õkva 
ku tahtsõ priitahtligult Juu-
la poolõ pääle dieedi pääle 
minnä. A Irma es jätä jonni, 
kutsõ uma mehe appi ja nii 

nä ummi pullõ võõra kotusõ 
päält tagasi kisi.

Irma olï opnu eläjide kõrvo 
tsälkmist ja kiroç uma kaëa 
numbrõ üles. Sääne pullõ 
vaihtus käve mito kuud, sis 
sai puugil viländ ja tä võtç 
ette vahtsõ tembo. Seo temp 
olï hirmsamb ja jällemb ku 
edimäne.

Üts hummok varra ku Irma 
laudaussõ valla tekù, kuulè 
suurt eläjide möürämist. 

Pulli olli är mutitõdu, saisõ-
va kõik pistü, a üte kotusõ 
pääl olli maan kats eläjät. 
Näide keti olli risti, pulli är 
puudu. 

Irma ei mõista täämbädse-
ni, et kuimuudu suurõ eläjä 
saiva kettega risti minnä. 

Säänest asja või ette tulla 
väikside vaskidõga. Tõsõl 
hummogul jäl: kats puudut 
pulli ja iks Irma poolõ pääl. 
«Mink peräst iks minol?» 
mõtõï naanõ nii üüse ku 
päivä.

No köütse õnnõdu tallita-
ja egä eläjä keti nöörijupiga 
kinni (vasta tulõtõrjõ julgõ-
olõgi iinkirja). Hädäline 
tundsõ, et tan om iks puugi 
käsi mängon. Pandsõ sis 
viil laudaussõlõ tabaluku 

kah ette.
Tuu kette kinni-

köütmise pääle 
pahanè brikatiir: 

«Ku laudan tuli valla lätt, 
es saa eläjit automaatsõlt 
kettest vallalõ pästä. Kiä sis 
vastutas ja trahvõ mass?»

A Irma olï innemb nõun 
trahvõ masma ku egä päiv 
raipit vällä vidämä.

Mõnõs aos olï laudan 
rahulinõ, sis lätú pullõ puu-
minõ vahtsõst edesi. Tuu 
pääle pallõï Irma hindäle 
nõvvoandjas mehe, kiä tulï 
asja uurma. 

Tehnilidse taibuga miis 
löüdsegi üles kotusõ, kost 
kratt üüse lauta päses. 

Lauda lakapäälidse suurõ 
ussõ alodsõ lüüdi no 10-
tollitsit naklu täüs. Terävä 
naglaotsa allapoolõ, minka 
ussõ alt sisseronijalõ hätä 
või tetä.

Ja olïgi puugi tembõl 
lõpp pääl ja pullõl eloiso 
tagasi.

Vanapoisi
kombõoppus

Taa lugu juhtu aastakümnit 
tagasi. Gümnaasiumipreili 
astõ talvist nilbõt Võro lii-
na huulitsat piten. Kõrraga 
olï tä maan pikäle. A inne 
maaha sadamist jõudsõ tä viil 
hõigada: «Haih, kaegõ, mis 
mukka juhtus!»

Tuud sadamist trehväú päält 
nägemä ja lõugamist kuuldma 
miisoppaja, vanapoiss, hõigu-
nimega Vunts. 

Inne ku tä järgmäne päiv 
uman tunnin tütrigõlõ ladina 
kiilt naaú oppama, anè tä näile 
mi armsan kodokeelen väiku 
kombõoppusõ. «No mille naa 
tütrigu kooliharidust takan 
ajava, innemb istkõ koton ja 
kudagõ sukka! Hindäl vedelä 
jala, nakkas maaha sadama 
ja hõikas viil, et haih, kaegõ, 
mis mukka juhtus!» targuç tä 
pahatsõlõ.

Õnnõdu preilikene es julgu 
silmi nõsta ega ei musta ega 
valgõt üldä. Ja silmi es nõsta 
tä ka uulidsa pääl kävven 

maast. A inne kai hoolõga 
ümbretsõõri, kas Vunts jäl 
kongi ei passi.

Hallõ 
sissesadaminõ

Võromaalt peri tudõngipoiss 
astõ Tarto liinan sisse söögi-
majja. Umal aol olï palïo 
säändsit söögikotussit, kon 
inemise pistüjala pääl seivä. 

Osa süüjit olli pikä saina-
viirt piten pant süümisleti 
takan, näoga saina poolõ. 
Niimuudu olï hää umaette ol-
lõn kohvi lõnksada ja võileibä 
mano haugada. 

Tudõng tundsõ üten süüjän, 
kiä olï säläga timä poolõ, är 
umakülä mehe. Tä hiilse toolõ 
tassakõistõ ligi, panè käe ola 
pääle ja küsse: «Vana kult, 
mis sa tan umaette röhitset?»

Tuu miis käänè hinnäst 
kipõlt ümbre ja küsse vasta: 
«Kuidas, palun?» Oh taad 
hallõt sissesadamist: es olõki 
tutva miis! Tudõng pobisi va-
bandusõ uma nõna ala ja kai, 
kuis söögimajast vällä sai!

Inemise omma õks 
väega nõrga mõistu-
sõga. Näile tulõ junn 
leti pääle panda ja 
tuu pääle veidükese 
reklaami tetä: üteldä, 
et pankõ suuhtõ, juht-
va meditsiinitüütäjä 
soovitasõ! 

Sõs tulõ näüdädä 
reklaamin näütüses 
ütte krambihuun hädä-
list ja üteldä, et timä 
es süü ja näeti, mis juhtu! 

Sõs tõsõn kaadrin näüdädä 
ilosan ülikunnan tublit miist ja 
üteldä, et näeti – timä süü egä 
päiv! Täl om tuu peräst no ke-
ren kaltsiummi, vitamiine ja 
amiinohappit. Immuunsüstem 
om paranu. Ja elon lätt häste! 
Pääle säänest reklaami ostõ-
tas puut sitast tühäs. Poolõ 
tunniga!

Minaväaasta hääletivä 35 
000 sakslast probiootilidsõ 
«võlujoogi» Aktimel aasta 
suurõmbas reklaamimullis ja 
anni toolõ «Kuldsõ tuulõkar-
mani» avvohinna. Säändse 
avvonime and näide ostjakait-
sõ-ütisüs kõgõ inämb reklaami 
puult üles kitetüle aúalõ, midä 
supõrmarkõtist osta saa. 

No om teedä, et Aktimel 
om harilik biojogurt, sinnä om 
palïo inämb tsukõrd sisse pant 
ku tõisi biojogurtidõ sisse ja 

tä om mitmit kõrdo 
kallimb. 

Hääd isso,  kõik 
edespiten ostja ja palïo 
õnnõ kõigilõ Aktimeli 
kuldkundõdõlõ – jälki 
tõmmati ti ulï tagaots 
lohko! Ja jälki tulõ 
tunnista, et tuud olï 
väega lihtsä tetä.

Ja ku libareklaam 
telekan ütles, et sääl 
näüdät daam perän 

Aktimeli juumist eläs no 
ilma piiru laskmalda, sõs ärke 
uskõ! Peeriskeles ja haisas, 
Aktimelli putõl käen ja tii-i 
tõist näkogi!

Meile võlsitas kõik aig, os-
tat sa ütskõik midä. Näütüses 
kasvai vetsupapõrd. Massat 
rahha ja ku tarvitama nakkat, 
lätt õks näpp läbi...

Mullõ miildüs Räpinä poo-
dist üts kaubanimi: «juustu-
laadne toode». Seo om ausalõ 
üteld. Niimuudu saanu aúa 
kõrda. 

Ku vorsti seen om 12 prot-
sõnti lihha, pidänü timä nimi 
olõma «vorstilaadne toode». 
Ku hõrnas om kalaletin är 
kuionu, pidänü olõma «fo-
rellilaadne toode». Tõtõstõ... 
Ku tsiapää om ülearvo kavva 
letin saisnu, olõs teda kah 
õigõmb nimmada tsianäolid-
sõs tuutõs!

Vahtsõnõ telefon
«No panõ taa telefon ummõtõ-
gi siiäpoolõ! Panõ timä nii, õt 
mina ka saa tedä, ku vaia om, 
võtta!» õiõnè vanapapi uma 
tõsõpoolõga.

«Midä sa võtat, õga sullõ 
nigunii kiäki ei helistä! Ma olõ 
jo tuu, kes siih perreh kõik aúa 
kõrda aasõ. Olõ rahulik, sullõ 
ei helistä joht mitte kiäki!» 
tsäägäç eit vasta.

«Latsõ õks helistäse. Nimä 
kõnõlõsõ kõgõ minoga.» «Mui-
dogi kõnõlõsõ sinoga õnnõ sis, 
ku midägi saia tahtva!»

Niimuudu vaidliva kats van-
na inemist ja tõmbsiva telefon-
ni kapi viirt piteh kumbki hin-

dä poolõ. Tõmbsiva niikavva, 
kooni mõlõmba hoitsõva õkva 
tuul pääväl ostõtul telefonil 
tõõnõ tõõsõst otsast kinni. 
Nii nimä hoitsõva telefonist 
kinni ja puursõva tõõnõtõist 
halvaspandja näoga. 

Üte kõrraga panè telefon ti-
risemä. Mõlõmba vana hiitüvä 
veiga är. Mõlõmba tõmbsiva 
uma käe telefoni külest kav-
võmbalõ. 

A oh hätä! Kuis tuu kül 
juhtu, telefon sattõ kapi veere 
päält vanamehe jala pääle ja 
libisi säält edesi sängü ala. 
Sääl sängü all tuu vahtsõnõ 
telefon sis tirisi ja tirisi. 

Mõlõmba vana olli kõrraga 
sängü iih käpile. Mõlõmbidõ 

põsõ olli kõvastõ vasta põr-
mandut pressidü. Mõlõmba 
vahtsõva hellet ekraani ja 
kulsiva kõvva tirinät. Mõlõm-
ba püüdsevä kätt sängü ala 
tougada, õt telefoni kätte saia. 
Mõlõmba küünütivä, a kum-
magi käsi õs haaru telefonini. 
Telefon mugu tirisi ja tirisi.

«Vanami i s ,  mine  tuu 
kärbläse lapats, siist saa tuu 
telefoni kätte!» tehkäç eit.

Väega ruttu löüdse vana-
miis tuu kärbläselapadsi ja tõi 
eidele. Eit tahtsõ ruttu tetä ja 
telefoni kummipuulsõ otsaga 
vällä tõmmada. A kumm vaiu 
alla ja tougaú telefoni viilgi 
kavvõmbalõ sängü ala. Tele-
fon mugu tirisi ja tirisi.

«Vanamiis, nõsta säng üles! 
Ma lää esi sängü ala ja tuu tuu 
telefoni vällä!»

«Nõsta esi ku tahat! Mina 
ei jovva!» üteï vanamiis ja 
juusù küüki. Telefon mugu 
tirisi ja tirisi. Eit püüdse õks 
viil telefoni kärbläselapatsiga 
kätte saia, ku vanamiis aho-
kooguga tulï.

Telefon tirisi sis kah viil, ku 
vanamiis timä sängü alt vällä 
tõmmaú. 

«Kas sa, vanamiis, mälehtät, 
kohe tuu vaotama pidi, õt ti-
mäga kõnõlda saasi?» uurõ eit. 
«Siiä vast?» arvaú vanamiis ja 
vaoç verevä nupi pääle.

KUUSÕ MANN

Mineväkõrdsidõ vanasõnno 
vastussõ omma: 1. mõrsja, 
kosilanõ, imä, 2. mehine ja taro-
pakk, 3. päiv ja kuu, 4. pada 
hütsi pääl, 5. laud ja lavvajalaq, 
6. lats hällün, 7. kalmõq. 

Avvohinna saa Krimsese 
Karol-Ari (9) Põlvast.

Osta
Mootorratta (Jawa, Iz, Pannonia) 
külgkorvi. Peris kõrran piä-i olõma. 
Tel 521 4566 (Kalev).

Rehkendäq! Vastus kirodaq sõnnoga!

1. Miis lätś mõtsa, kon kasvi viiskümend säidse puud. Tä joudsõ maaha võttaq 
katskümend katõssa puud, a sõs lätś saag katski. Mitu puud jäi viil kasuma?

2. Vanaimä kudi talvõga ütstõiskümend paari kindit. Minevä talvõ kudi tä üte 
paari rohkõmb. Mitu kinnast kudasi vanaimä katõ aastaga?

3. Minevä nädäli olĺ  puuriidan katõssakümend katõssa halgo. Nädäliga küteti 
ärq viiskümend üts halgo. Mitu halgo viil puuriita jäi?

4. Lats lugi üte õdakuga läbi nelikümend ütessä le-
hekülge raamatut. Eeläq lugi tä viis lehekülge veidemb. 
Mitu lehekülge raamatut lugi lats katõ pääväga?

5. Jõõ veeren päävä käen peesüt́ katskümend kats partsi. 
Ütessä partsi läts jõõvette tsuklõma. Mitu partsi jäi noq 
päävä kätte peesütämä?

6. Traktori paagin olĺ  nelikümend liitrit kütet. Lumõtouka-
misõga kullu ütel pääväl ärq ütstõiskümend liitrit kütet, tõsõl 
pääväl kullu kah ütstõiskümend liitrit kütet. Mitu liitrit kütet viil trakto-
rilõ paaki jäi?

Lahvka pääle 
juuskminõ

Ütskõrd sõidi Verskast Ned-
säjä külä poolõ. 

Tuu sääne käänüline mõtsa-
tii sääl. Kai, mõtsa vahel üts 
mutikõnõ tulï puuljoosuga-
puulkarõldõh tiid piteh ja 
turukott käve käeh üles-alla, 
üles-alla. 

Kai, et vanainemisel om 
iks väega kipõ. Noh, sai sis 
kotsilõ, pei auto kinni, ütli, et 
kulõ mammi, istu no pääle! 

Tuu panè viil kipõmbalõ 
edesi, esi üteï: «Pojakõnõ-
poja kõnõ, ei olõ mul aigu 
sukka istu, mul lätt jo lahvka 
õkva minemä!»

OINASAARÕ VOLLI


